
ПОЭЗИЯДАҒЫ ТАБИҒАТ ПЕН ЖАРАТУШЫ БІРЛІГІ 

Бұл мақалада неміс ақыны И. В. Гете мен қазақ ақыны Шәкәрім 
Құдайбердіұлының көркемдік әлеміндегі табиғат тақырыбы 
қарастырылған. Осыған байланысты ақынның табиғат лирикасы 
ғаламның тұтастық идеясының көрiнiстерiн жаппай ашуға 
арналған мазмұндық байланысы бар өлеңдерден тұрады. Шәкәрiм 
мен Гете табиғатты тұтастық пен жекелiк, оған деген махаббат 
объектiлi және субъектiлi екi жақты қатынаста болатын жағдай 
ретiнде қарастырады. Қос ақынның поэзиясында адам өзiнiң 
құдайлық бөлшек екенiн тануы бiр мезетте абсолюттен жекелiкке, 
жекелiктен абсолютке қарай жүретiн процесс арқылы танылады. 

Кілтті сөздер: Тәңір, жан, өлім, космос, жар символы, табиғат.

КІРІСПЕ
Шәкәрiмнiң табиғатты жырлайтын өлеңдерi ұлы Абайдың ақындық 

дәстүрiнен нәр алған сабақтастықты нақ айқындайтын көркемдiк пен 
танымдық өлшемдерi қатар өрiлiп, бүкiл шығармашылығына сәуле шашып 
тұратын синкреттi туындылар. Осыған байланысты ақынның табиғат 
лирикасы ғаламның тұтастық идеясының көрiнiстерiн жаппай ашуға арналған 
мазмұндық байланысы бар өлеңдерден тұрады. Сондай-ақ, Шәкәрiм табиғаты 
жеке-жеке пейзажды сурет кескiндерi емес, барлығы да бiр жаратушыдан 
жаратылғанын паш етiп тұратын тiрi бүтiндiк. Әсiресе, ақынның «Әбден 
толып жарық ай», «Ақыл құсы адаспай аспандаса», «Шам жардан жарықпын 
деп күнәлi боп», «Тауық неге шақырар сағат сайын», «Тәңiрi мен жан» сынды 
табиғатты жырлайтын көлемдi өлеңдерi жоғарыдағы ойымызды айғақтай 
түседi. Мысал ретiнде «Әбден толып жарық ай» өлеңiнiң бiрiншi шумағын 
алып қарастыралық: 

Әбден толып жарық ай, 
Жоғарылап өрледi.

Таласып жарға байқамай, 
Нұры кемiн көрмедi [1, 255].

Осы сынды Шәкәрiм өлеңдерiнде жиi ұшырасатын «жар» сөзi оның 
табиғат лирикасында да өз мәнiсiн жоғалтпай, өлеңнiң идеясын ашуда 
шешушi рөл атқарып тұрады. Ақынның рухани кеңiстiгiне бойлай отырып, 
оның лирикасындағы әрбiр сөз қолданысының тылсым сырының астары 
бiр емес, бiрнеше таным жүйесiнiң бүр жарған жемiсi екенiн мойындауға 
тура келедi. Сол себептен, оның поэзиясы – «Үш анық» философиялық 
еңбегiнде қарастырылатын негiзгi объектiлердiң ғылымға дейiнгi, ғылыми, 
ғылыми емес саналатын таным жүйелерi тұрғысынан зерттелу нәтижелерiнiң 
поэтикалық көркем жемiсi сынды. 

Шәкәрiм философ, тарихшы, ғалым, ақын, фольклорист, күйшi, 
композитор болумен қатар теософ, әлемдiк дiн және эзотериялық iлiмдердiң 
неше атасын тексерген ойшыл ретiнде өлеңдерiндегi ғашық жар ұғымын 
ғаламдық жиынтық образға, квинтэссенциялық мағынаға ие эстетикалық 
категорияға айналдырған. Сондықтан, ғашық жар – әмбебап бейне, 
ғаламдық мәңгiлiк сұрақтардың ауыр жүгiн белi қайыспай көтерiп тұрған 
барлықтың баламасы, жүрекпен сезiнудi қажет ететiн символ. Шәкәрiм 
өлеңдерiндегi жар символы метафизиканың негiзгi предметi – ақиқаттың 
әр түрлi метафоралық атрибутикасы ретiнде: жар-ақиқат «менiң жарым 
қыз емес, хақиқаттың шын нұры», жар-нұр «жар есiркеп, берi қарап 
нұрына жүрек қанған күн», жар-құдай «өмiр сырын көздесең, жарға шоқын, 
жаннан без», жар-жан «жарынан бөлек жаны жоқ» деп жырлануы оның 
шығармашылығындағы аксиологиялық құндылық болып табылады. Ол 
осы ғашық жарды iздеудiң ауыр жолында («жардың жолы қиын жол») 
өзiне дейiнгi ғылымның жетiстiктерiн, әлемдiк дiндер тарихын, мәдениетiн, 
спиритизм, телепатия, фахризм, лунатизм, магнетизм сынды мистикалық 
тағы да басқа таным жолдарын синтездей келе, әлемдi пантеистiк рухани 
және табиғи тұтастықта қарастырады.

Әдебиетте шарттылық көп. Алайда суреткердiң жер бетiнен iздеп таба 
алмаған, не жоғалтқан идеалының ғашық жар бейнесiнде берiлуi әлемдiк 
әдебиетте ақиқаттың көркемдiк өлшемi ретiнде өз шешiмiн тауып келе 
жатқан құбылыс. Осы ретте батыстағы классицизм, барокко, ренессанстық, 
сыни, ағартушылық реализмдер мен романтизм, рококо, сентиментализм 
сынды жазба әдебиетке бай бағыттардың мектебiнен шыққан Шиллердiң 
досы, Гегельдiң замандасы Гете мен Шәкәрiмнiң қөркем объектiлерiнiң 
ұқсастығы уақыт пен кеңiстiк сынды шартты ұғымдарды талғамайтын 
құбылыс екенiн байқатады.

НЕГІЗГІ БӨЛІМ
Әлемдi бiртұтас жаратушы ие тұрғысынан қарастыру Гетенiң «Фауст» 

трагедиясында толық көрiнiс бередi. Трагедиядағы iс-әрекеттер өтетiн 
орындар: аспан жер, жұмақ, тозақ, ал кейiпкерлерi: құдай, аруақтар, перiште, 
шайтан, албастылар болып келедi. Шығармада о дүние мен бұ дүниенiң, 
адамдар мен аруақтардың, рух пен табиғаттың ара жiгiн ажырату қиын. 
«Фаусттың» 1-бөлiмiнде шайтанның үйiне ит болып келгенiн сезген Фауст 
«Сүлеймен кiлтi» атты еврейлердiң қасиеттi көне кiтабынан дұға оқитын 
тұсы бар:

Фауст
Айуанды ауыздықтау үшiн мен
Сиынамын төрт ауыз сөз күшiне:
Саламандра, жалында!
Ундина, балқы да,
Сильф, жарқыра!
Кобольд, тез жеталқына!
Төртқаракүш
Дүниенi билеген
Шебер емес қасиетiн бiлмеген [2, 31].

Осындағы төрт қасиеттiң иесi: от, су, топырақ және ауа екенiн автор 
табиғи күштердiң аңыздағы атаулары арқылы түсiндiрiп тұр. Саламандра 
– ортағасырлардағы Сүлеймен патша туралы аңыздар бойынша отқа 
жанбайтын жәндiк болған соң от иесi атанған, Ундина – су иесi болса, 
Сильф – ауа рухы, ал Кобольд–жериесi [3, 234]. Автор Фаустың шайтанды 
аластау тәсiлiретiнде қолданған осындай оккульттi элементтер трагедияның 
бас-аяғында үнемi кездесiп отырады. Екiншi бiр назар аударатынымыз – осы 
көрiнiстегi Мефистофельдiң есiк қағылған пентаграммадан қорқу себебi. 
Еуропа халықтарында есiктiң жоғарғы жағына магиялық бесжұлдыз таңбасын 
қағып қоюды әртүрлi жын-перiлердiң рухын аластау үшiн қолданса керек. Бес 
жұлдыз креске керiлген Христостың бейнет шегушi әулиелiк-символдықтан 
басы болып есептелiнген. Мистикалық негiздерде бас жағы жоғары қаратылған 
пентаграмма құмарлықтарын еркiне бағындыраалатын күштi адам дегендi 
де бiлдiрген [4, 84]. Гетенiң мысалында Фауст –шамадан тыс рухани күш 
иесi ретiнде табиғит өрт стихияның қасиетiн игерушi адам. Ал Шәкәрiм 
өлеңдерiнде табиғаттың кезкелген құбылысының өзi тән, жан, рух үштiгiнiң 
бiрлiгi, алдымен жан мен тән екi түрлi субстанция ретiнде қарастырылады:

Басында жан мен дене екiбасқа
Жан шыдап тұра алмайды қозғалмасқа
Дене сауыт сықылды жанның орны,
Оған да күту керек бұзылмасқа [1, 106].

Немесе: «жан-өзiң, дене-киiм», ал «Тiршiлiк, жан туралы» өлеңiнде 
тәнге байланысты былай айтады:

Дене сезiмiне нанба!
Сағым су ма екен?
Барып көрсең таяу сол маңға,
Бар дене, сезiм түгел алдайды,
Бұл сөзiмдi әбден аңда [1, 327].

Гете тәннiң тұрақты өзгерiсi жайлы табиғаттағы мәңгi қозғалысқа қарап, 
дәл осы ойды өлеңмен түсiндiредi:

Только б час над ранним краем
Внешний трепет простоял!
Но уж белый дождь сдуваем
Теплым ветром, замелькал.
Надышаться не успеем
Влажной зеленью в бору,
Как глядишь, смятен Бореем,
Лист трепещет на ветру [5, 728].

немесе:
Пусть кануны и исходы
Свяжет крепче жизнь твоя!
Обгоняя бег природы,
Ты покинешь и себя [5, 728].

Бұрынғы бабамыз айтып өткен сағым судай бұлдыр дүние, материалды 
әлем бiр күй дене кiншi күйге өзгерiп отыратындықтан қолда ұстап қалу 
мүмкiн емес, алдамшы екенiн жырлай отырып Шәкәрiм қозғалыс туралы: 
«..Егер қозғалыс притяжение, отрицание өзiне тарту әрi итеру заңымен 
делiнсе, ол қозғалысқа да себеп керек. Ол заңды салушы керек, және атом 
сияқты түп негiзiнде ерлi-қатынды сипат бар», – деп түсiндiредi [6, 26]. 
Мұнда дене толықтығы тартылыс пен қозғалыс және үйлесiмге келтiрушi 
себеп үштiгi делiнсе, жан өз кезегiнде өз қарама-қайшылығы өзiндегi 
үштiктiң бiрлiгi: 

Жан мен дене – қосылған ерлi-қатын, 
Екеуiнен шығады көңiлiмiз [1, 106].

Гетенiң поэзиясында табиғаттың Тәңiрмен тұтастығы дәл осындай 
шешiм тапқан: табиғатты Гете Шәкәрiмсынды өзiне тарту, әрi итеру және 
қозғаушы себеп немесе жоғары өрлеушi үштiк принциптiң өмiрi деп 
қарастырады. 

Жан мен дененi өзара ұлы тартылысқа әкелiп тұрған көңiлдi жүрек, 
тiлек, махаббат, Шопенгауэр айтқан ерiктiң әлем ретiндегi көрiнiсi десек 
те, бiржола үгiлiп кетпей ұсталып тұрған тастағы тартылыс – махаббат; 

өсiмдiктегi, жан-жануардағы, адамдағы, өмiрге құштарлық та; бәрi де 
жаратқанның жар бейнелi мәңгi арулы қуыз дүниесiнiң жемiсi екенiн 
Шәкәрiм өлеңмен былайша өрнектейдi:

Шын асықтың әрбiрi
Өлiп топырақ болды да,
Жаратылыстың тағдыры
Жаратты менi орнына.

Бәрiнiң нұры қосылған
Мол керемет менде бар
Жалғыз жарға шоқынған
Қайда мендей пенде бар [1, 238].

Шәкәрiм мен Гете табиғатты тұтастық пен жекелiк, оған деген махаббат 
объектiлi және субъектiлi екi жақты қатынаста болатын жағдай ретiнде 
қарастырады. Қос ақынның поэзиясында адам өзiнiң құдайлық бөлшек 
екенiн тануы бiр мезетте абсолюттен жекелiкке, жекелiктен абсолютке қарай 
жүретiн процесс. Адамның әлеммен тұтастығын сезiнуi соңғы сатыларында 
танымнан да жоғарғы сүйiспеншiлiк, махаббат арқылы келетінін Шәкәрім:

Жасырып тұр жар өзiн,
Бас көзiмен қарама.
Жүрегiңнiң аш көзiн,
Жанның сырын арала [1, 238], 

– деп жырласа, Гетенiң өлмес «Өсиет» өлеңiнде де жар-ғаламның ақиқаты 
ұлы жүректерде ғана ашылады: 

Издревле правда нам открылась,
В сердцах высоких утвердилась:
Старинной правды не забудь [5, 736]!

Бұл ой Гетенiң «Диуанында» тұтастай байқалады. Гете-спинозист, 
алайда «Диуанының» негiзгi дүниетанымды қастары мұсылмандық дiни 
– мистикалық iлiм – суфизм болып табылады. Спинозизм мен суфизмдегi 
ортақтық деп екi iлiмнiң де әлемдi жаратушымен бiрiктiруiн айтамыз. Гетенiң 
суфизм iлiмiнен ең негiзгi қабылдағаны жаратушы мен табиғат, адам мен 
жаратушы бiрiге алады деген идея болатын. 

Шәкәрiм мен Гете шығармашылығында суфизмнiң әсерi бар екенiн 
жар деген сөздiң өзi айқындап берiп тұр. Шәкәрiм де, Гете де Шығыстың 
сарындарын, бейнелерiн, идеяларын кеңiнен қолданған. Алайда, Шығыс 
үлгiсiнiң жаңғыруы бұл ақындарда поэзиядағы тиiмдi сөз ойнату мағынасында 
емес, керiсiнше шығыстық классикалық образдарды интерпретациялай 
отырып, өз эстетикалық және дүниетанымдық концепцияларындағы күрделi 
мәселелердi шешу мүмкiндiгi бар көркемдік тәсiл ретiнде қолданған. 

Шәкәрiм терең танымның иесi ретiнде шала сауатты молда, имамдарға, 
надан ортаға қарсы «пұтқа табынушы», кәпiр деген аттан қорықпай, 
табиғаттан өзiне демеу сұрап:

Ғайсадай жан беретiн таңның желi,
Қайғымды желге ұшырып, тiрiлт менi!
Ақылым, кәрiлiкке жабырқама
Талпынып тағы да ақтар дүниенi [1,162], 

– деп толғанса, Гете болса рухына күш-қуат дарытуын найзағайдан былайша 
өтiнген: 

Исцели, гроза, мне сердце,
Дай с невзгодой побороться [5, 623]!

Гетенiң өмiрге, табиғатқа, сұлулыққа деген қатынасының өзi 
дiни қатынас болғаны туралы Л. М. Тетруашвили Гетенiң хатшысы  
И. П. Эккерман мен болған әңгiмесiне сүйене отырып былай тұжырымдайды: 
«Ақынның Христос жайлы түсiнiгi табиғаттағы пантеистiк құдайды 
түсiнуiмен, мысалы Күнге табынумен бiрдей деп айтуға болады» [7, 50]. 

Шәкәрiм үшiн де нағыз дiн Тәңiр жаратқан табиғаттағы сансыз 
кереметтiң шындық өмiрдегi жанды ақиқат екенiн бiлуден басталады. Оны 
ақын өлеңiнде еш астарламай-ақ тура айтады: 

«Ана сансыз кереметтi
Кiм жаратса, – тәңiрi сол!» 
– десе неттi, 
Қойса беттi,
Хақиқатқа жайнаған.
Шала дiн мен қате пәннiң
Сөзiне ерме, маған ер.
Мiне жаның, мiне тәңiрiң,
Мiне дiнiң, мiне иман [1, 267].

Шәкәрiмнiң табиғатқа табынуын адамзат баласының «сәби кезеңiндегi» 
пұтқа табынушы сауатсыз дүниетанымына баласа қәдiлет сiздiк болар едi. 
Өйткенi, ақын табиғаттан ең бірінші жаратқанның құдыретi толықтығын 
көредi: 

Нәресте, жас, күнәсiз күн мен айым,
Етегiңе қол тисе, адаспайым.
Жаратқанның құдiретi толықтығын
Сенiң мiнсiз нұрыңнан байыптайым [1, 260].

Шәкәрiм дүниетанымындағы табиғатты сүюдiң тамыры қазақы қанына 
бiткен қасиет ретiнде танылады. Табиғатты өздерiн асыраушы, жебеп-
желеушi, қамқоршы Тәңiрдiң сыйы деп түсiнген көшпелi қазақ баласы үшiн 
бұл заңды құбылыс. 

ҚОРЫТЫНДЫ
Қазiргi таңдағы герменевтикалық талап (Дильтей, Хайдеггер, Гадамер) 

оқырманның мәтiнге қатыстылығын тiлеп тұратындықтан, Шәкәрiм мен 
Гете өлеңдерiндегi жар символы бiр мезетте бар мен жоқтың, хаос пен 
космостың, рух пен материяның, шексiздiк пен шектеулiктiң, қажеттiлiк пен 
бостандықтың, өмiр мен өлiмнiң, ой мен болмыстың, ер мен әйел бастаманың, 
объект пен субъектiнiң макрокосм мен микрокосмды үйлесiмiн аңсаған 
ғашықтықты түсiнудi өлең сүйгiш қауымнан талап ететiн символ. Шәкәрiм 
осы екi таразының басын тең ұстамау адамзатқа нәпсi қор-зұлымдықтан 
бейнет шектiретiнiн «Арақ, мастық, жар, жан, шатақ, иман, иманның шешуi» 
өлеңiнде жан-нәпсi деп ескерте айтады. 

Ақынжанды – табиғат, өмiр, тiршiлiк дей келе, адамзат ойында келе 
жатқан кейбiр қағидалар сынды өмiрді қайғы (Будда, Шопенгауэр) деп 
қабылдамай, керiсiнше, өмiр кейiс емес, бейiс деп қорытындылаған.

Шәкәрiм мен Гете поэзиясын мұқият оқығанда, ұлы ақындар ғаламның 
айтқан сырын пенделердiң тiлiне аударушы өкiлдер ретiнде адамзат 
алдында сөз алып тұрған пайғамбарларға айналып кеткендей әсер бередi. 
Олар өздерiнiң тағдыр-талайымен күресе жүрiп, жаратылысымен бiрге 
бiткен ақындық тамаша таланттары арқылы азаматқа тән асыл мiндеттерiн 
орындап кеткен. Ақындықтың өзі табиғат арқылы жаратқанның сыйлаған 
жан сұлулығы екеніне қос ақынның поэзиясы шәк келтірмейді. Сондықтан 
олардың өлеңмен өрілген өмірлері де ғалам тынысымен бірге жасасып, 
ұрпақтан ұрпаққа жалғаса бермекші.

В данной статье рассматривается тема природы в 
художественном мире немецкого поэта И. В. Гете и казахского 
поэта Ш. Кудайбердыулы. В связи с этим лирические стихи о природе 
связаны между собой идеей мирового целого. Шакарим и Гете 
изображают природу как целостно так и индивидуально, также и 
любовь к природе проявляется как объективно так и субъективно. 
Поэзия обоих поэтов изображает человека в один миг как абсолютно 
составляющее бога, и наоборот человек познается от абсолютизма 
к индивидуальности. 

This article discusses the topic of nature in the artistic world of the 
German poet J. W. Goethe and the Kazakh poet S. Kudaiberdyuly. In 
this regard, the lyrical poems about nature are linked with the idea of 
whole world. Shakarim and Goethe portray nature both holistically and 
individually, and also the love of nature manifested itself both objectively 
and subjectively. The poetry of both poets depicts a man in an instant as 
constituting God absolutely, and vice versa a man is judged from absolutism 
to individuality.

